
A B S T R A K 

Bidang Keusahawanan dikenalpasti sebagai satu langkah yang boleh diambil 

untuk mengurangkan kadar pengangguran di kalangan lepasan institut pengajian tinggi. 

Namun, salah satu faktor kegagalan usahawan hari ini kerana mereka tidak menepati ciri-

ciri yang perlu ada pada seorang usahawan iaitu berfikiran kreatif. Graduan lepasan 

KUiTTHO dalam bidang kejuruteraan tidak menerima pendedahan ilmu keusahawanan 

sepanjang tempoh pengajian mereka. Kajian dilakukan untuk mengenalpasti 

kecenderungan bekas pelajar kejuruteraan dari KUiTTHO yang menyambung pengajian 

di peringkat saijana Pendidikan Teknik dan Vokasional semester akhir melalui potensi 

kreativiti dalam bidang keusahawanan. Borang Soal Selidik, Borang Penilaian Modul dan 

Modul Latihan Pemikiran Kreatif Untuk Bakal Usahawan digunakan sebagai instrumen 

dalam kajian ini. Modul Latihan Pemikiran Kreatif untuk Bakal Usahawan telah dibina 

sebagai langkah awal seseorang untuk menguji potensi kreativiti mereka untuk menceburi 

bidang keusahawanan. Kajian mendapati responden cenderang, mempunyai pengetahuan 

serta potensi kreativiti yang tinggi dalam bidang keusahawanan. 

A B S T R A C T 

Entrepreneurship has been identified as one of the factors for reducing 

unemployment among university and college's graduates. However, the failure of 

entrepreneurs nowadays is due to the lack of creative thinking. KUiTTHO engineering 

graduates were not exposed to entrepreneurship knowledge in their learning process. This 

study has been carried out to identify the perception of KUiTHHO's engineering 

graduates as regards creativity in entrepreneurship. The instruments for this study were a 

set of questionnaire, a product evaluation form and Creative-Thinking Module for Future 

Entrepreneurs. The result of this study shows that the respondents were interested to gain 

knowledge about entrepreneurship and have high creativity level. 

BAB I 

PENDAHULUAN 

1.1 Pengenalan 

Dalam usaha kerajaan mempertingkatkan prestasi ekonomi Bumiputera, cabaran 

yang dihadapi bukan sahaja setakat hendak meningkatkan penyertaan golongan 

Bumiputera, tetapi juga untuk mendekatkan jurang perbezaan ekonomi antara 

Bumiputera dengan bukan Bumiputera. Cabaran-cabaran ini memerlukan Bumiputera 

lebih bersedia, lebih-lebih lagi dalam keadaan negara ingin mencapai tahap negara 

industri maju. 

Dalam usaha negara ingin mencapai negara perindustrian, pelbagai langkah serta 

pendekatan telah diambil oleh kerajaan tennasuklah menambahkan bilangan usahawan 

sama ada usahawan Bumiputera mahupun usahawan bukan Bumiputera. Industri kecil 

memainkan peranan yang penting bagi mengimbangi pertumbuhan sektor perindustrian 

dan juga mencapai matlamat Dasar Ekonomi Baru (DEB). Dahulu bilangan usahawan 

adalah terlalu sedikit dan majoritinya terdiri daripada kalangan bukan Bumiputera. 

Menurut Abdullah Ahmad Badawi (1992 dalam Chamhuri Siwar, Mohd. YusofKasim 

& Abdul Malik Ismail 1992), dua puluh tahun dahulu mungkin usahawan bumiputera 

dapat dibilang dengan jari. Sekarang bilangan usahawan-usahawan kecil yang serius 

untuk berniaga sudah meningkat. Disamping itu, kini wujud beberapa individu korporat 

yang ada diantaranya mampu menerajui sektor-sektor tertentu dalam bidang tersebut. 

Bagi merealisasikan hasrat kerajaan, pelbagai kemudahan telah ditawarkan bagi 

menggalakkan lahirnya lebih ramai usahawan terutamanya usahawan bumiputera. 

Menurut Shaharudin Haji Haron (1992 dalam Chamhuri Siwar, Mohd. YusofKasim & 

Abdul Malik Ismail 1992), Kementerian Perdangangan Antarabangsa dan Industri telah 

memberi dan akan terus memberi bantuan, kemudahan, galakan dan khidmat nasihat dari 

semasa ke semasa kepada syarikat Bumiputera yang bercadang atau telah berkecimpung 

dalam bidang ini. 

Selain itu, kerajaan juga telah mengambil langkah bijak dengan menambahkan 

lagi peluang kepada usahawan-usahawan sebagaimana di peringkat antarabangsa. Pihak 

kerajaan Malaysia telah melibatkan diri secara langsung dan aktif dalam Pacific Era, 

Keijasama Selatan-selatan, G-15 dan G-77 dengan matlamat untuk mendapatkan 

pasaran dan memperkenalkan negara di peringkat tersebut. Dengan itu usahawan 

Melayu perlulah bersama-sama memikirkan tentang cara-cara untuk mengambil 

kesempatan yang luas terbuka (Shahidan Kasim 1992, dalam Chamhuri Siwar, Mohd. 

YusofKasim & Abdul Malik Ismail 1992). 

Kerajaan berhasrat melahirkan lebih ramai lagi usahawan agar negara mampu 

untuk bersaing dengan pembangunan yang pesat di peringkat antarabangsa seperti di 

United Kingdom. Perkembangan industri kecil di United Kingdom meningkat dua kali 

ganda dalam tahun 80-an dan pertumbuhan yang mendadak sekitar tahun 1990. (David 

Deakins, 1999). Pertumbuhan yang menggalakkan ini harus dicontohi bagi 

mengurangkan kadar pengangguran dikalangan graduan sebagaimana yang telah 

disarankan oleh kerajaan. 

Namun begitu, bagi seorang usahawan, mereka perlu berfikiran kreatif bagi 

memenuhi ciri-ciri yang perlu ada pada seseorang usahawan yang membezakannya 

dengan seorang peniaga. Menurut Baijoyai Bardai, (2000), seorang bakal usahawan 

merupakan seorang yang sentiasa kreatif mencari idea baru untuk mengeksploitnya 

menjadi peluang perniagaan. Contohnya, salah satu senario yang berlaku di United 

Kingdom adalah kebanyakan usahawan yang wujud di sana, mereka mempunyai idea 

yang baik (invention) tetapi lemah di dalam mengkomersilkan idea (innovation and 

diffusion) (David Deakins, 1999). 

Di samping kerajaan menggalakkan kelahiran seseorang usahawan, penekanan 

haruslah diberikan kepada kelahiran usahawan yang berfikiran kreatif supaya negara 

akan terus maju dengan pengeluaran produk dan perkhidmatan yang unik dikalangan 

usahawan itu sendiri mahupun daripada usahawan luar negara. 

Galakan kelahiran usahawan ini haruslah dipupuk dikalangan para siswazah bagi 

mengelakkan pengangguran yang terus menghantui negara kini. Kerajaan melalui 

Kementerian Pembangunan Usahawan amat menggalakkan penglibatan siswazah untuk 

melibatkan diri dengan dunia keusahawanan melalui pelaksanaan pelbagai program 

seperti program Pra Skim Usahawan Siswazah (Pra-SUS) bagi memperluaskan 

pengetahuan dan pendedahan dalam bidang keusahawanan dikalangan pelajar Institut 

Pengajian Tinggi (IPT). Mereka ini diberi latihan asas yang merangkumi aspek 

pengurusan syarikat, pengurusan kewangan dan juga pendaftaran syarikat. 

Justeru itu, tumpuan haraslah diberikan kepada pendidikan dan pendedahan 

terhadap bidang keusahawanan, budaya keusahawanan, program-program latihan dan 

pembangunan usahawan bagi meningkatkan penyertaan lebih ramai lagi usahawan serta 

mampu melahirkan usahawan yang berkebolehan serta berdaya saing. 

1.2 Latarbelakang masalah 

Sebelum DEB dilaksanakan, kebanyakan rakyat Malaysia terutamanya bangsa 

Melayu melibatkan diri dalam sektor pertanian, nelayan, bekeija sebagai buruh kasar 

serta berniaga secara kecil-kecilan. Perkataan "usahawan" belum lagi wujud ataupun 

difahami. Menurut Baijoyai Bardai (2000), sejak kebelakangan ini usahawan merupakan 

satu perkataan popular di Malaysia dan perkataan ini selalu disebut serta digunakan 

bersilih ganti dengan perkataan peniaga. 

Perkataan ini menjadi popular apabila kerajaan mula melaksanakan DEB yang 

salah satu matlamatnya adalah untuk menggalakkan penglibatan Bumiputera dalam 

bidang perniagaan. Perkataan ini semakin dikenali apabila Malaysia mula menghadapi 

masalah pengangguran dikalangan siswazah. Dalam hal ini bidang keusahawanan 

dikenalpasti sebagai satu jawapan kepada masalah pengangguran ini. 

Namun terdapat beberapa kelemahan yang berlaku dikalangan usahawan yang 

disebabkan oleh beberapa faktor. Menurut Wan Liz Ozman Omar (2000), kelemahan 

usahawan adalah disebabkan oleh sikap negatif, perniagaan "Ali-Baba dan Atas Angin", 

rendah kemahiran dalam perniagaan, kurangnya maklumat perniagaan, lemah 

pengurusan syarikat, masalah kewangan dan pembiayaan dan lemah budaya niaga. 

Namun begitu kadar kegagalan ini boleh dikurangkan melalui pengaplikasian 

kekreatifan pemikiran yang ada pada seseorang. 

Selain itu juga kegagalan dan kejayaan seseorang usahawan itu tidak bergantung 

kepada kelulusan akademik seseorang. Menurut Yep Putih (1985), kelulusan akademik 

dan teknikal bukan menjadi syarat utama untuk berjaya. Ramai orang yang berkelulusan 

tinggi dan beijaya sebagai eksekutif di syarikat-syarikat yang besar tetapi gagal 

mewujudkan dan mengembangkan perniagaannya sendiri. Mereka mempunyai 

pengetahuan dan kemahiran di bidang-bidang tertentu tetapi tidak mempunyai kualiti 

keusahawanan. 

Jika diperhatikan, setelah wujudnya ramai usahawan, kebanyakan mereka tidak 

menitikberatkan aspek kekreatifan pemikiran mereka dalam membangunkan 

perniagaannya. Ini bercanggah dengan ciri-ciri yang perlu ada pada seorang usahawan. 

Menurut Baijoyai Bardai (2000) lagi, seseorang itu dianggap menjadi usahawan jika ia 

berupaya berfikir secara kreatif, mengenalpasti peluang perniagaan, menginovasi 

peluang perniagaan itu menjadi satu rancangan perniagaan yang mampu untuk maju dan 

selanjutnya mengusahakan perusahaan tersebut sehingga beijaya. Golongan peniaga 

pula menduduki tahap yang kedua apabila dia lebih menitikberatkan peranannya sebagai 

seorang yang cuba merealisasikan apa yang telah dirancang dan diwujudkan oleh 

seorang usahawan. 

Daripada sifat-sifat seorang usahawan, kita telah mengenalpasti beberapa ciri-ciri 

penting dalam keusahawanan yang perlu dibentuk dan dididik di kalangan para graduan 

dan lepasan sekolah. Satu kaedah pemikiran kreatif yang boleh digunakan disebut 

kaedah pemikiran lateral atau pemikiran songsang. Ia merupakan satu kaedah pemikiran 

yang diperkenalkan oleh seorang ahli fikir Dr. Edward De Bono (1999). Kaedah ini 

merupakan satu kaedah pemikiran sementara untuk mewujudkan idea-idea yang kreatif. 

(Edward De Bono, 1999 dalam Munir Shuib dan Azman Azwan Azmawati 2001). 

Kepentingan bidang keusahawanan ini semakin penting dan memerlukan 

perhatian yang serius daripada kerajaan memandangkan kadar pengangguran yang 

semakin membimbangkan. Jika kita lihat sekarang, Institut Pengajian Tinggi Awam 

(IPTA) dan Institut Pengajian Tinggi Swasta (IPTS) melahirkan beribu-ribu graduan 

setiap tahun. Kebanyakan mereka masih menganggur dan hanya menghabiskan masa 

tanpa melakukan aktiviti-aktiviti yang memberi manfaat kepada mereka. Perangkaan ini 

termasuklah graduan daripada pelbagai latarbelakang iaitu samada graduan sastera 

mahupun graduan kejuruteraan. 

Statistik graduan menganggur yang diperolehi oleh Jabatan Tenaga Rakyat (JTR) 

adalah melebihi 46,000 orang. Angka ini dijangka akan bertambah berkali ganda pada 

tahun 2003 kerana tahun 2003 adalah tahun pertama kebanyakan IPTS mengeluarkan 

graduan mereka. Jumlah IPTS di seluruh negara melebihi 700 buah kesemuanya. (Dr. 

Haji Abd. Latiff B. Ahmad, 2002). 

Kebanyakkan daripada golongan muda lebih cenderung untuk bekeija di sektor 

kerajaan mahupun swasta berbanding memilih bidang perniagaan atau terlibat dalam 

keusahawanan sebagai sumber pendapatan mereka. Menurut Yep Putih (1985), golongan 

muda hari ini keberatan untuk memilih bidang keusahawanan sebagai keijaya. Mereka 

masih beranggapan bahawa bidang ini tidak dapat memberikan jaminan masa depan 

seperti mana yang boleh diperolehi jika bekeija di sektor awam mahupun swasta. Bidang 

ini mungkin dilihat mempunyai pelbagai risiko yang perlu ditanggung oleh seseorang 

yang menceburinya seperti risiko kerugian, kejatuhan, risiko persaingan dan risiko 

ketika mula memasuki sesuatu pasaran. 

Bidang keusahawanan dipilih setelah gagal mendapatkan pekeijaan lain yang 

dianggap lebih stabil dan membanggakan. Menurut Khairuddin Khalil (1996), bidang 

keusahawanan telah dijadikan sebagai pilihan terakhir atau pekerjaan sementara sahaja. 

Situasi ini ternyata tidak selaras dengan kehendak dan cabaran yang wujud dewasa ini. 

Pemilihan bidang keusahawanan oleh para graduan IPT juga dipengaruhi oleh 

faktor kursus pengajian yang diikuti semasa di kampus. Sebagai contoh, jika seorang 

pelajar itu mengikuti kursus sains, maka bidang yang bakal dipilih sudah tentu bidang 

yang mempunyai perkaitan dengan bidang sains. Henderson dan Robertson (1999), 

berpendapat bidang pengajian yang diikuti oleh pelajar mempengaruhi pemilihan 

keijaya. Di samping itu, mereka juga berpendapat pengaruh sekeliling seperti guru, 

ibubapa, rakan-rakan dan persekitaran juga turut menyumbang ke arah pemilihan bidang 

keusahawanan sebagai satu keijaya bagi golongan muda. 

Pendidikan keusahawanan telah dititikberatkan di kolej-kolej dan di universiti-

universiti negara barat. Jika kita lihat senario yang berlaku di sana, pendidikan 

keusahawanan diberi perhatian serius serta mendapat sambutan menggalakkan daripada 

pelajar. Menurut Thomas W. Zimmerer dan Norman M. Scarborough (2002), 

"Colleges and Universities have discovered that 
entrepreneurship is an extremely popular course of study. 
Disillusioned with corporate America's downsized job 
offerings and less promosing career paths, a rapidly 
growing number of students sees owning a businesss as an 
attractive career option. Today more than 1,500 colleges 
and universities offer courses in entrepreneurship and 
small business to some 15,000 students. Many colleges and 
universities have difficulty meeting the demand for courses 
in enterprenuership and small business. ". 

Kolej-kolej dan universiti-universiti mendapati bahawa keusahawanan adalah kursus 

yang popular dalam pendidikan. Kekecewaan dengan kegagalan syarikat yang 

menawarkan peluang pekerjaan, jumlah pelajar yang berpendapat bahawa dengan 

memiliki sebuah perniagaan merupakan satu peluang keijaya yang baik, meningkat 

secara mendadak. Lebih daripada 1,500 dengan 15,000 pelajar kolej-kolej dan universiti-

universiti menawarkan kursus-kursus dalam keusahawanan dan industri kecil. 

1.3 PERNYATAAN MASALAH 

Usahawan sekarang kurang kreatif kerana mereka tidak menjadikan masalah 

yang ditanggungnya sebagai peluang yang boleh dimanfaatkan serta mendatangkan 

keuntungan kepadanya. Menurut David Deakins (1999), 

"Opprtunities are generated by change. Change 
may be political, economic, social, demographic or 
technical. For example, economic change may be 
characterized by a period of economic growth and 
expanding demand, which may create opportunities 
for new business ideas that take advantage of 
increased affluence, leisure time and spending 
power of the population. ". 

Peluang-peluang telah dilahirkan oleh perubahan. Perubahan mungkin dari segi politik, 

sosial, demografi atau teknikal. Sebagai contoh, perubahan ekonomi mungkin 

disebabkan oleh tempoh pertumbuhan ekonomi dan peningkatan permintaan yang mana 

akan menghasilkan peluang-peluang kepada idea perniagaan baru yang memberi 

kelebihan peningkatan kekayaan, kelapangaan masa dan peruntukan kuasa daripada 

pencemaran. Dengan ini, semasa negara kita sedang menghadapi masalah kegawatan 

ekonomi, ramai dikalangan usahawan menghadapi masalah kebankrapan kerana mereka 

tidak kreatif menggunakan masalah yang ditanggungnya sebagai peluang yang boleh 

dimanfaatkan. 

Masalah usahawan yang kurang kreatif ini, dapat diperhatikan dalam senario 

yang berlaku di zaman penggunaan komputer sekarang ini yang semakin meluas serta 

menjadi penting dalam kehidupan manusia. Kebanyakan usahawan berebut-rebut 

membuka perniagaan yang berkaitan dengan komputer seperti siber kafe dan perniagaan 

ini menjadi tarikan minat serta perhatian kebanyakan usahawan Bumiputera. Maka akan 

berlakulah persingan sengit antara usahawan-usahawan dalam perniagaan ini. Mereka 

kurang kreatif serta tidak menggunakan peluang yang ada untuk menceburi perniagaan 

lain seperti perniagaan dalam bidang pertanian, perikanan dan kesihatan. Maka 

berlakulah pengabaian terhadap bidang peniagaan tersebut. 

Sebagai contoh, Majalah Usahawan, Mac 2000, seorang usahawan, Azlinda 

Senawi, pengarah Razlan Management, menceburi bidang perniagaan dengan membuka 

siber cafe menambahkan lagi bilangan usahawan dalam bidang tersebut. Beliau 

seharusnya mempunyai idea yang unik untuk mempelbagaikan bidang yang boleh 

diceburinya seperti dalam bidang pendidikan dengan mewujudkan kelas-kelas komputer 

untuk kanak-kanak berumur 6 hingga 12 tahun. 

Tinjauan juga telah dibuat di sekitar Parit Raja, Johor yang menunjukkan bahawa 

kebanyakan usahawan bumiputera di situ kurang kreatif untuk menceburi bidang 

perniagaan yang baru atau mengembangkan perniagaan yang sedia ada. Apa yang boleh 

dilihat, kebanyakan usahawan di kawasan ini terutamanya usahawan kerepek 

menjalankan teknik pemasaran dan pembungkusan yang hampir sama. Pembungkusan 

mereka tidak menggambarkan wujudnya perbezaan produk yang dihasilkan di kalangan 

mereka. Mereka juga tidak menggunakan kekreatifan pemikiran mereka untuk 

mewujudkan suatu produk atau perkhidmatan yang berbeza dan menarik minat 

pelanggan membuat pembelian produk. 

